
Maurer e ses departament en la critica
La delegaziun da gestiun dal parla-
ment federal (GPDel) crititgescha en
connex cun l’enguladitsch da datas tar
il servetsch secret da la confederaziun
(NDB) vehementamain quel ed il de-
partament da defensiun dal cusseglier
federal Ueli Maurer. Per sclerir las du-
mondas ch’èn anc avertas vul la delega-
ziun far in’inspecziun formala.

I sa tractia d’in grev cas, ha ditg il pre-
sident da la GPDel Pierre-François Veil-
lon (PPS/VD) il mardi a Berna. In ma-
nagement da ristgs n’haja quai mai dà.
«Dasperas stuess quai tuttina esser ina
causa cun prioritad per in servetsch se-
cret.» Cura ch’ins haja stgaffì il 2010 il
NDB, haja il management da ristgs den-
tant gì nagina prioritad.

Nagina valitaziun fundada
La fin da matg haja il NDB infurmà la
procura publica federala ch’i saja vegnì
engulà datas. Er il cusseglier federal Ueli
Maurer, sco superiur dal departament
pertutgà, saja vegnì infurmà, ha Veillon

ditg. «Dentant era 4 mais suenter ch’il
NDB ha savì ch’igl è vegnì engulà datas,
n’ha quai dà nagina valitaziun fundada
davart il donn potenzial che las datas en-
guladas pudessan chaschunar». E quai
malgrà ch’i saja vegnì engulà datas or dal
sectur il pli sensibel dal NDB.

En pli: per cas ch’ins n’avess betg pudì
puspè recuperar tut las datas dal la-
der, n’haja il NDB era betg fatg plans,
constatescha la delegaziun. E quai da-
mai ch’el n’ha betg pudì sclauder quest
ristg.

Departament Maurer betg pront
La fin d’avust, pia in mais avant ch’igl è
vegnì public l’enguladitsch, ha la GPDel
fatg attent il VBS ch’i saja impurtant
d’infurmar a moda e maniera professiu-
nala e vardaivla per cas che detagls davart
l’enguladitsch vegnian enconuschents. I
saja lura sa mussà ch’il departament da
Maurer saja «mo rudimentarmain» stà
preparà d’infurmar la publicitad, con-
cluda la GPDel.

Dumondas avertas
La GPDel ha discurrì quest mardi cun il
cusseglier federal Ueli Maurer ed il di-
rectur dal NDB Markus Seiler. Ella ha
vulì savair las mesiras per la segirtad dals
sistems d’informatica e co il VBS ha sur-
veglià e co el surveglia en il futur il NDB.
Plinavant ha ella er dumandà Seiler en
tge moda e maniera ch’el sez surveglia il
servetsch secret NDB e co il servetsch se-
cret è organisà en chaussa dal manage-
ment da ristgs. Bleras dumondas sajan
quai restadas avertas.

Inspecziun furmala
La GPDel ha perquai decidì da far in’in-
specziun furmala. Il cussegl federal saja
vegnì infurmà, ha ditg il president da la
GPDel Pierre-François Veillon. La dele-
gaziun quinta da pudair finir quell’in-
specziun primavaira proxima, e lura rap-
portar al cussegl federal sias conclusiuns.
Sch’ils resultads vegnan era publitgads,
decidia la delegaziun pir suenter l’in-
specziun. (gc/ac/sda)

Cusseglier federal Ueli Maurer

Gieus olimpics
a Sotschi

Il grischun Gian Franco Kasper crititge-
scha la tendenza che las disciplinas d’en-
viern classicas vegnan adina pli fitg rem-
plazzadas cun disciplinas en ils stadions.
«A Sotschi essan nus be pli la segunda gar-
nitura», ha ditg il president da la FIS.

Gian Franco Kasper ch’è era com-
member dal comité olimpic internaziunal
(IOC) ha crititgà vehementamain ses col-
legas. «En il IOC datti blers ch’avessan il
pli gugent tut las disciplinas sut tetg», ad-
monescha Kasper. «Il sport d’enviern tut-
ga en la natira e betg en hallas illumina-
das.» Tar gieus olimpics saja generalmain
la tendenza per dapli hockey, curlingupa-
tinadi artistic, uschia Kasper.

Viletta na parta betg
a l’emprima cursa

Il skiunz engiadinais Sandro Viletta na
parta betg a l’emprima cursa da la stagi-
un, il slalom gigant ch’è en 10 dis a Söl-
den. Quei ord motivs da sanadad. Du-
rant ilsmais da stad ha SandroViletta giu
memia pauc fier e n’è anc betg propi en
gamba. Suenter discussiun cun ils medis
e cun il scheftrenader Osi Inglin è Viletta

perquai sa decidì da betg ir a Sölden.
Sandro Viletta trenescha enstagl ed ent-
schaiva la stagiun pir la fin da november
cun las cursas en l’America dal nord. La
stagiun passada ha el gie gudagnà là il su-
per-G a Beaver Creek.

CS Lions gudogna
cunter ils Kloten Flyers

En la liga naziunala A da hockey sin
glatsch han ils ZSC Lions gudagnà era il
segund derbi turitgais da la stagiun. En
in gieu da recuperaziun da la 10avla run-
da han ils ZSC Lions gudagnà la partida
cunter ils Kloten Flyers cun 4:3 suenter
sajettar penaltis. Cunquai èn ils ZSC Li-
ons da nov sin il segund plaz da la tabella,
davos Genevra.

Equipa naziunala svizra
gudogna cunter l’Islanda

L’equipa naziunala svizra da ballape resta
sin buna via en direcziun campiunadi
mundial 2014 en la Brasilia. Ils Svizzers
han gudagnà a Reykjavik la partida cun-
ter l’Islanda cun 2:0 e restan uschia a la
testa da la tabella cun 10 puncts ord
quatter gieus. Ils gols han fatg Tranquillo

Barnetta e Mario Gavranovic. Il proxim
gieu da qualificaziun dat la Svizra ils 23
da mars da l’auter onn cunter la Cipra.

Ils U21 manchentan il
campiunadi europeic

L’equipa naziunala svizra da ballape dals
sut 21 ha manchentà il campiunadi eu-
ropeic da ballape il 2013 en l’Israel.

Il team da Pierluigi Tami ha pers la
partida da return cunter la Germania
cun 1:3. En il gieu da partenza veva
l’equipa svizra fatg in pari dad 1:1. La
Germania è stada en avantatg cun 3 :0
gia avant la pausa.

Procedura penala
cunter Ottmar Hitzfeld

La federaziun mundiala da ballape FIFA
ha avert ina procedura penala cunter il
trenader naziunal svizzer Ottmar Hitz-
feld. Quai perquai che lez ha mussa il det
a mez en il gieu da qualificaziun cunter
la Norvegia il venderdi passà. Cunquai
che Hitzfeld ha dentant survegnì in ter-
min per prender posiziun, dastga el anc
manar la squadra en il gieu da qualifica-
ziun per ils campiunadis mundials da
ballape en Brasilia cunter l’Islanda.

■ FORUM

Elecziun suprastonza LR
La suprastonza dalla LR havess da presen-
tar ils interess da tut las uniuns affiliadas,
ton quellas cun tgira da territori sco quellas
ch’ein buca ligiadas vid ina singula regiun
ed han in scopo specific. Tier quellas uni-
uns s’auda la SocietadRetorumantscha che
documentescha sistematicamein il lungatg
romontsch en tut sias varietads e represen-
ta el medem mument era la communitad
romontscha sin plaun cantunal, naziunal
ed internaziunal.

Esther Krättli ei dapi onns commembra
dalla suprastonza dalla SRR e conredactu-
ra dallas Annalas, ina dallas impurtontas
periodicas romontschas insumma. Grazia
a ses contacts multifars cun las instituziuns
cantunalas e federalas, cun lasmedias e cun
ils tscherchels da cultura contribuescha ella
grondamein da posiziunar il romontsch e
sia cultura ella cuntrada politica actuala.
Che Esther Krättli stat a disposiziun per la
suprastonza dalla Ligia ei in fatg legreivel.
Ella mereta il sustegn dils delegai e delega-

das dalla LR. La SRR sustegn quella can-
didatura e recamonda d’eleger Esther
Krättli ella suprastonza.

Cristian Collenberg, president SRR

■ FRACZIUN DALS LIBERALS

Il sforz cul proporz
nu vain acceptà!

(cp) Venderdi passà. Als 12 d’october
2012 s’ha radunada la fracziun PLD.Ils
Liberals dal cussagl grand l’ultima jada
suot la bachetta da Reto Nick, president
da la fracziun, Igis. In quista sezzüda al
Lyceum alpinum da Zuoz d’eira pre-
schaint eir cusglier guvernativ Christian
Rathgeb. In prüma lingia d’eira da par-
derdscher la sessiun d’october. Ma im-
portant es stat eir la tscherna da Rudolf
Kunz sco successur da Reto Nick.

La fracziun PLD s’ha occupada tanter
oter eir cull’iniziativa populara chantu-
nala «Per tschernas güstas» iniziativa da
proporz. Las ideas d’eiran già fattas. La
fracziun PLD.Ils Liberals es eir inavant
cunter ün müdamaint dal sistem electo-
ral. Ella es cunter l’iniziativa, ma eir cun-
ter la cuntraproposta indirecta da la re-
genza. I füss fingià la settavla jada cha’l
pövel vess das’s dar giò cun quist tema,
ses jadas ha’l fingià dit da Na. Illa fraczi-
un s’haja pudü dudir cha güst quels cir-
culs chi uossa as mettan aint ferm per il
proporz han cumbattü il proporz in ün

möd veement be avant pac temp. Quai
muossa cleramaing l’opportunissem po-
litic chi nu s’interessa d’üna lingia clera.
La PLD nu po neir acceptar la posiziun
da la regenza «cha’l temp saja uossa ma-
dür per müdar il sistem electoral» e quai
our dals motivs cuntschaints. Ella es pe-
rincletta da sbüttar l’iniziativa populara
«Per tschernas güstas» ed ella pretenda
cha las tschernas 2014 sajan d’organisar
in mincha cas tenor il dret valabel actu-
almaing. Quai our da motivs organisato-
rics, tecnics e dal temp.

Neir la cuntraproposta da la regenza
nu po cuntantar la fracziun. Quella voul
introdüer il proporz per las tschernas dal
2018. Il cussagl grand discuterà la missi-
va illa sessiun d’october. Lura as muossa-
rà che destin chi varà quist sforz cul pro-
porz aint il parlamaint. Las otras fat-
schendas da la sessiun nu d’eiran con-
testadas tenor la fracziun, entrar es
cler. Implü s’haja discus propostas parla-
mentaras inoltradas e per part fingià re-
spusas.

Trenta onns intensivs
L’Uniun Rumantsch Grischun envida al giubileum

■ (URG) Dapi trenta onns exista il ru-
mantsch grischun. Cun ina sentupada
sonda proxima a Cuira dat l’Uniun Ru-
mantsch Grischun (URG) chaschun
da far viva, sa regurdar e discutar
l’avegnir. Strusch in auter project da
l’istorgia rumantscha ha purtà en uschè
curt temp tant moviment e tants resul-
tats sco il nov linguatg da scrittira cu-
minaivel per tut ils idioms. El ha dina-
misà l’entira cuminanza. Sco novaziun
ha el sa chapescha er sveglià cuntraver-
sas ed emoziuns.

Senza rg nagins problems?
Co fissi, sch’i dess nagin rumantsch gri-
schun? N’avess la Rumantschia alura
nagins problems? U forsa pir da dretg,
perquai ch’i fiss vegnì manchentà da
prender inamesira effectiva per ses aveg-
nir? Senza linguatg unifitgà numnada-
main nagin rumantsch sco linguatg uffi-
zial da la confederaziun, nagin ru-
mantsch en tantas e tantas scrittiras che
vegnan mintga di en nossas regiuns, na-
gin Lexicon Istoric Retic (LIR), etc. etc.

Nova vita
Ins astga dir ch’il rumantsch grischun
ha purtà nova vita al rumantsch. Emo-
ziuns ed engaschi – er cunter il project
– èn segns da vitalitad. Il rg ha midà
bler. Oz vegn il project acceptà da quasi
tuts per ils secturs da l’administraziun e
per diever surregiunal. Propi en du-

monda stat mo anc, co tractar la nova
lingua scritta en scola.

Scuntrada dals 20 d’october
L’Uniun Rumantsch Grischun, funda-
da ils onns 1980, vesa ils trent’onns
existenza dal rg sco mument ideal per
ina scuntrada. Ella envida tut tgi che ha
interess per sonda, ils 20 d’october, en
la sala da l’anteriur seminari scolastic a
Cuira. A las 13.30 datti in magiel per
far viva, a las 14.00 cumenza il program
ed a las 17.00 vegn offrì in apero.

Per ils trent’ onns vegnan trenta per-
sunas a prender il pled per ina curta ist-
orgia, in’anecdota, auguris u reflexiuns
– e quai mintgamai en duas minutas.
Quellas persunas èn: Vincent Augustin,
Gianna Beeli, Ciril Berther, Giusep
Capaul, Vreni Caprez, Bernard Catho-
mas, Rita Cathomas-Bearth, Ignaz Cat-
homen, Flurin Caviezel, Adolf Collen-
berg, Giancarlo Conrad, Rino Darms,
Anna-Alice Dazzi Gross, Aita Dermont-
Stupan, Silvana Derungs, Barbla Etter,
Jost Falett, Ursin Fetz, Jacques Guidon,
Andrea Könz, Irina Lutz, Gian Michael,
Zegna Pittet-Dosch, Luzia Plaz, Chasper
Pult, Annalisa Schaniel Girschweiler, Ri-
na Steier, Annalea Stuppan, David
Truttmann e Rita Uffer.

Tranteren suna Josias Just la clarinet-
ta, Sara Hermann e Benedetto Vigne
chantan e cabaretteschan. Maria Ca-
druvi moderescha il programm.

Reglas da giug
La pagina dallas «opiniuns» ei ina plattafor-
ma d’opiniuns per lecturas e lecturs davart
temasd’interessgeneral. Pli cuortache l’opi-
niun ei e pli gronda che la schanza ei ch’ella
vegni era publicada. Contribuziuns anonimas
ni multiplicadas e contribuziuns cun cuntegn
diffamont vegnan buca publicadas; tut tenor
damonda la redacziun dalla cunterpartida
ina posiziun. Las contribuziuns vegnan adina
publicadas cul num entir. La redacziun deci-
da davart la tscharna e schebein la contribu-
ziun sto vegnir scursanida ni buc; la redaczi-
unmeina negina correspondenza e fa negins
telefons.Brevsda lecturs che serefereschan
sin ina contribuziun cumparida en La Quoti-
diana ston menziunar il tetel ed il datum da
cumpariziun da quella contribuziun.

